Nafarroako Parlamentuko Mahaiak, 2013ko urtarrilaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Espainiako Gobernua premiatzen baita luza dezan langabezia-babesa agortu duten pertsonen lanbide-birprestakuntzako programa.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatu eta bozkatzeko.

Langabezia da espainiarren arazo nagusia. 426.364 langabetu gehiagorekin eta Gizarte Segurantzako 787.240 afiliatu gutxiagorekin itxi da 2012a. Gobernuaren jardunak okerragotu egiten du, egunez egun, arazo hori, eta ondorioak gero eta negatiboagoak dira herritarrentzat. Gobernuaren aurreikuspen berri bakoitzak langabetuen errekor berri bat ezartzen du.

Gizarte Segurantzako afiliazio datuen arabera, 2011n egunero 1.000 enplegu suntsitzetik igaro gara 2012an 2.000 suntsitzera.

Langabezia gora doa, eta langabezia-estaldura % 70etik % 63ra jaitsi da, urriko azken datuen arabera. PPren Gobernuak onetsitako lan-erreforma, krisi garaietan iraizpena merkatuz eta erraztuz, galera jasanezina eragiten ari da enpleguari dagokionez.

Europar Kontseiluaren gomendioen aurka, Estatuko Aurrekontu Orokorrek murrizketa drastikoa ekarri dute enplegurako politika aktiboetan; bereziki, autonomia erkidegoentzako transferentzietan, 1.700 milioi euro baino gehiagoko –%54– murrizketekin. Murrizketa horiek amaiarazi egin dituzte langabetuei enplegua bilatzen laguntzeko politikak; izan ere, orientazio, prestakuntza eta birkualifikazio programak ukitzen dituzte.

Aurrekontuen Egonkortasuna Bermatzeko eta Lehiakortasuna Sustatzeko uztailaren 13ko 20/2012 Errege Lege Dekretuak izugarri murrizten du langabetuen babesa; izan ere, kendu egiten ditu 45 urtetik gorakoentzako sorospen bereziak, adina 52 urtetik 55era igotzen du, eta gizarteratze errenta aktiboa jasotzen duten onuradunen ia % 90i errenta hori kentzen die. Ehunka mila langabetu inolako babesik gabe geldituko dira hurrengo hilabeteetan.

Gobernuaren politikak Espainiaren gizarte-haustura eragiten ari dira: langabezia handiagoa, babes txikiagoa, eskubide gutxiago eta, Erkidegoaren gomendio ororen aurka, langabetuek lana aurkitu ahal izateko politika aktibo gutxiago.

Testuinguru honetan, lehen mailako beharrizan bat da Prepara programa 1/2011 Errege Lege Dekretuan jasotzen zen bezala mantentzea. Programa horrek sobera erakutsi du bere eraginkortasuna, eta 450.000 langabetu baino gehiagoren enplegagarritasuna hobetzea ekarri du. Programa hori oinarritzen da orientazio, prestakuntza eta birkualifikazio arloko neurri aktiboen konbinazioan, eta, aldi berean, errenta-laguntza bat ematen dio langabetuari. .

Ezin dugu onartu gaur egungo egoeran Prepara plana desagertzea, zeren hori baita langabezia agortzen duten herritarrek bizirauteko duten iturri bakarra, eta 400 euro horiek baizik ez dute bizi ahal izateko.

Enplegurako trantsizioa ziurtatze aldera, enplegurako politika aktiboen eta laguntza ekonomiko osagarrien arteko koordinazioa areagotze aldera eta gizarte bazterkeria ekidite aldera aurkezten dugu hurrengo

Erabaki proposamena:

Nafarroako Parlamentuak Espainiako Gobernua premiatzen du gutxienez ere sei hilabetez luza dezan, 2013ko otsailetik aitzina, langabezia-prestazioa agortu duten pertsonen lanbide-birkualifikazioko programa, 1/2011 Errege Lege Dekretuan arautu den bezala.

